7.
A Nova Narrativa Galega. Características, autores e obras 
representativas.
Foi a partir dos anos 50, coa fundación da editorial Galaxia como punto de partida simbólico, cando se produce a lenta recuperación do galego literario no noso país tras o longo silencio da Guerra Civil.
No tocante á narrativa, neste traballo colectivo de reconstrución atopamos ao comezo unha ampla variedade de propostas que dan testemuña de importantes esforzos individuais máis que de verdadeiras tendencias. Así, distinguimos grupos de autores que:
- manteñen os presupostos do grupo Nós (Ramón Otero Pedrayo, Ricardo Carballo Calero),

- tratan a temática da Guerra Civil e o exilio (Ramón de Valenzuela, Silvio Santiago),

- cultivan o relato popularizante de raíz oral (Ánxel Fole, Álvaro Cunqueiro),

- dirixen a súa creatividade aos universos lendarios e fabulosos (Álvaro Cunqueiro),

- céntranse no realismo social de temática urbana (Eduardo Blanco Amor),

- cultivan o realismo social de temática rural (Xosé Neira Vilas).

Neste sentido, haberá que agardar á aparición da chamada Nova Narrativa Galega para atoparmos unha liña temática e estética unitaria, cun colectivo de autores que buscan a experimentación dentro de novos enfoques da narrativa e novos modos de expresión. Entrarían neste grupo autores como Rodríguez Mourullo, Camilo Gonsar, Xosé Luís Méndez Ferrín, María Xosé Queizán, Carlos Casares e outros.

Podemos sinalar tres fases no seu devir:
1. Fase de formación (antes dos anos 60). Comezan a utilizarse técnicas experimentais so a influencia de autores como James Joyce, Franz Kafka ou Faulkner.

2. Fase de auxe (década dos anos 60). Período de maior experimentación formal; apréciase o influxo obxectalista de Alain Robbe-Grillet.

3. Fase de liquidación (tras os anos 60). Vai cesando o afán experimentalista e faise explícita a temática política, normalmente a través da alegoría.

Características principais da Nova Narrativa Galega:
- O narrador: predomina o narrador en primeira persoa, xeralmente de tipo obxectivo ou de “ollo cinematográfico”.

- Os protagonistas: pódense considerar antiheroes que viven nun mundo complexo e inaprensíbel, a cotío hostil. Son seres desarraigados e incoherentes, que sofren a violencia física e psicolóxica, a angustia e o absurdo existencial.

- O espazo: predomina o urbano sobre o rural e o pechado sobre o aberto. Son espazos imprecisos, que cobran un valor simbólico e ás veces mítico.

- O tempo: a linealidade temporal deixa lugar á montaxe de distintos planos ou momentos nunha continua ruptura con frecuentes analepses e prolepses.

- A estrutura da obra: rexéitase a trama argumental lóxica, que é substituída por unha complexa  mestura entre o mundo real, o ficticio e o onírico.

- As técnicas narrativas: destacan o monólogo interior ou “fluír de conciencia”, o obxectalismo e o pluriperspectivismo. Cultívase o relato epistolar.

- A temática: atopamos a exploración do inconsciente, a recreación de mitos e lendas e escenas da vida social. Importancia da violencia e a temática sexual.

- A finalidade: a obra non ten intención de entreter o lector, senón de abrilo a contidos filosóficos ou simbólicos q
ue tratan de plasmar a complexidade do ser humano.

Nos autores incardinados dentro da NNG atopamos, en xeral, unha segunda fase da súa vida literaria na que van abandonando os presupostos experimentais desta época para seguir distintas opcións próximas ao relato clásico ou a fórmulas máis persoais.

GONZALO RODRÍGUEZ MOURULLO (Calo-Teo, 1935) escribiu as dúas obras aurorais da NNG: Nasce unha árbore, serie de tres relatos nos que se entrecruzan realidade e soño e que tratan temas como a evocación da terra, a adolescencia ou a emigración, e Memorias de Tains, libro epistolar que debulla a historia dunha cidade destruída e presenta o home dominado pola angustia e a incerteza nun mundo en constante evolución.

XOSÉ LUÍS MÉNDEZ FERRÍN (Ourense, 1938), destacado poeta pertencente á Xeración das Festas Minervais, é tamén autor de libros de relatos curtos cun estilo moi persoal e gran potencial temático e simbólico. Destaca pola a exploración do absurdo, a angustia humana e mesmo a violencia destrutiva como consecuencias da opresión; o desenvolvemento dunha mitoloxía persoal de gran forza, con recorrencia aos personaxes da Materia de Bretaña; os elementos simbólicos, ás veces enigmáticos, inseridos no seu discurso narrativo; e unha lingua rica, vizosa e de gran vigor expresivo. Obras incardinadas dentro da NNG: Percival e outras historias, O crepúsculo e as formigas e Arrabaldo do norde. Obras nas que domina o trasfondo sociopolítico: Retorno a Tagen Ata, Elipsis e outras sombras, Antón e os inocentes, Crónica de nós, Bretaña, Esmeraldina e a novela No ventre do silencio. Con aproximacións á literatura fantástica: Amor de Artur, Arnoia, Arnoia e Arraianos.

CAMILO GONSAR (Sarria, 1931-Vigo 2008) é autor de Lonxe de nós e dentro, conxunto de cinco relatos presididos pola angustia, a soidade e o absurdo, e de Cara a Times Square, obra serodia da NNG ambientada nunha fantasmagórica Nova York.

MARÍA XOSÉ QUEIZÁN (Vigo, 1939), é autora da obra máis debedora do obxectalismo, A orella no buraco, que retrata a vida dun emigrante que regresa a Galicia a morrer.

CARLOS CASARES (Xinzo de Limia, 1941-Vigo, 2002) amosa un perfecto dominio das técnicas narrativas máis modernas: ruptura da temporalidade lineal, control sobre o ritmo narrativo, pluriperspectivismo, monólogo interior... Combina sabiamente realidade, fantasía e humor. Lingua sinxela, áxil e transparente. As súas obras máis próximas á NNG son o libro de relatos Vento ferido e as novelas Cambio en tres e Xoguetes para un tempo prohibido. Ademais, escribiu Os escuros soños de Clío, Ilustrísima, Os mortos daquel verán, Deus sentado nun sillón azul, Un país de palabras e O sol do verán.

